
			As guerras obrigan a moitas persoas a abandonar a súa terra na procura de refuxio. Como Marwan, un meniño de apenas catro anos que coa súa familia cruzou o deserto fuxindo da contenda Siria. El salvouse, pero outros nenos e nenas non tiveron tanta sorte… 

			O valo foi escrito en homenaxe a todas elas, para que as súas historias non caian no esquecemento e constitúan o xerme da loita contra os valos, aramados, muros e fronteiras que dividen o mundo.

		

	
		
			Personaxes

			(por orde de aparición)

			SOLDADIÑO DE CHUMBO.

			SAHARA, A ROSA DO DESERTO.

		

	
		
			Lance único

			Ao erguer o pano vemos un deserto que se estende ata onde alcanza a nosa vista. Unhas cantas rochas espalladas polo fondo son os únicos habitantes do lugar. Chega un soldado novo, apenas é máis ca un neno. Vai vestido cun uniforme de cor gris metálica que refulxe baixo a luz do sol, cegando a todo aquel que o mira. Leva unha mochila ao lombo, escopeta pendurada do ombreiro e, nas mans, un pau de bandeira que usa como caxato. Dun peto saca un mapa e desencártao. Procura un punto determinado mais non o atopa, todas as dunas lle parecen iguais. Anda uns pasos cara adiante, dubida, volve atrás… Por fin, detense e marca cos pés, sobre a area, unha liña que divide o escenario en dous. Chanta o mastro no chan e seca a suor da fronte. Tira da mochila a bandeira dun país imaxinario, desencártaa con coidado e ízaa. A bandeira ondea cun vento lene e o soldadiño presenta armas.

		

	
		
			SOLDADIÑO: (cantando)

			Cando ondea

			unha bandeira

			lucindo as cores

			do mar e da terra,

			o corazón

			dun bo soldado

			latexa forte,

			voar quen lle dera!

			Cando tiña doce anos

			miña nai sempre dicía

			non te metas a soldado

			porque corren todo o día.

			Pero, testán como eu era,

			quería ir uniformado

			e troquei todos os libros

			polas botas de soldado.

			Cando ondea

			unha bandeira

			lucindo as cores

			da nosa terra,

			os corazóns

			dos bos soldados

			latexan forte,

			voar quen lles dera!

			Cando remata o «Salve á bandeira» sae. Entón, decatámonos de que algo se move ao lonxe. Unha rapaza, vestida cunha túnica da cor da area e cuberta a cabeza cun pano, achégase silandeira. Porta nas mans unha bolsa de plástico onde garda as súas escasas pertenzas. Está cansa e sedenta. Tenta beber dun pelello vello do que apenas caen unhas pingas. Tírase ao chan de xeonllos e cae desmaiada ao pé da bandeira. Aparece de novo o soldadiño empurrando un valo de arame cunha portela. Diríxese ao centro do escenario, onde está a rapaza, pero non a ve e bate con ela.

			SAHARA: (Case sen forzas para queixarse) Ai!

			SOLDADIÑO: Perdoa, non te vira. Manqueite?

			SAHARA: Recibín tantos paus nesta vida que xa poucas cousas poden mancarme.

			SOLDADIÑO: Estás ben?

			SAHARA: Non o sei, quizais estea a piques de morrer porque me parece escoitar a voz do deserto! Es ti esa voz?

			SOLDADIÑO: Non son tal, só un soldado de garda de fronteira. Estaba tan preocupado por instalar ben o valo que non te vin.

			SAHARA: Daquela, es real?

			SOLDADIÑO: Claro! Que vou ser logo?

			SAHARA: Pensei que eras un dos espíritos do deserto que murmuran aos oídos daqueles que non atopan o camiño de volta.

			SOLDADIÑO: Pois non, son tan real coma os grans de area que tripan os nosos pés.

			SAHARA: Se ti o dis…

			SOLDADIÑO: (Cambiando de ton) Se estás ben, aparta de aí, teño que colocar o valo xusto onde estás deitada.

			SAHARA: Un valo no medio do deserto!!! Nunca tal vin. Aquí só hai dunas en quilómetros e quilómetros á redonda. Isto, por forza, ha ser un engano!

			SOLDADIÑO: Iso é o que ti cres! Pero xusto neste lugar está marcada a fronteira. (Amósalle o mapa) Ves esa liña grosa? (Sinalando o lugar onde está el). Ata aquí chega a civilización, e a partir deste lugar non hai máis que o baleiro. Así que, por favor, agradeceríache que te botases un pouco para atrás, só unha chisca, para que poida instalar correctamente o valo.

